WASIFU KUHUSU HAYATI MHE. BALOZI (MST. JOB M. LUSINDE)
Hayati Mhe. Balozi (Mst.) Job M. Lusinde aliiongoza Bodi ya Mamlaka ya Majisafi na Usafi wa Mazingira akiwa Mwenyekiti wa Bodi kwa muda wa miaka kumi na tano na nusu (15.5) yaani kuanzia mwaka 1998 DUWASA ilipoanzishwa hadi mwaka 2007 na baadaye akateuliwa tena kuwa Mwenyekiti wa Bodi kuanzia mwaka 2013 hadi mwaka 2019. Tangu kuanzishwa kwake, DUWASA imekuwa chini ya uongozi wa Bodi nane ambapo Mhe. Balozi Lusinde amekuwa Mwenyekiti wa Bodi tano katika vipindi tofauti.

Katika uongozi wake wa Bodi ya DUWASA, Mhe. Balozi Lusinde alifanikiwa kuiongoza DUWASA kwa kuifanyia mabadiliko makubwa ya kimuundo na kiuendeshaji na hivyo kuimarisha huduma ya majisafi na uondoshaji wa majitaka makao makuu Dodoma. Baadhi ya mafanikio ambayo Hayati Mhe. Balozi Lusinde aliyapata ni pamoja na:

i) Kupunguza na hatimaye kuondoa kabisa migao ya maji katika Jiji la Dodoma kwa kuwa na usimamizi mzuri wa huduma ya maji.

ii)  Kutekelezwa kwa mradi mkubwa wa uboreshaji wa huduma ya maji Jijini Dodoma chini ya msaada kutoka Serikali ya Jamhuri ya Watu wa China mwaka 2002 kwa thamani ya shilingi bilioni 4 ambapo baada ya mradi kukamilika, kiasi cha maji yanayozalishwa kwa siku kiliongezeka kutoka wastani wa lita milioni 24 hadi lita milioni 40. 
iii) Kutekelezwa kwa mradi mkubwa wa uboreshaji wa huduma ya majisafi kupitia mkopo wenye masharti nafuu kutoka Serikali ya Korea kwa thamani ya shilingi bilioni 79 na baada ya kukamilika kwa mradi huo mwaka 2014 kiasi cha maji yanayoweza kuzalishwa kiliongezeka kutoka wastani wa lita milioni 40 kwa siku na kuwa lita milioni 61.5.
iv) Wakati anakuwa Mwenyekiti wa Bodi mwaka 1998 urefu wa mtandao ya mabomba ulikuwa ni kilometa 126.5 mwaka 2019 ameondoka akiacha urefu wa mabomba ukiwa ni kilometa 562.854. 
v) Idadi ya wateja au maunganisho ya maji yaliyokuwepo mwaka 1998 ni 4,800 na mwaka 2019 ameacha wateja au maunganisho ya maji 46,882.

vi) Makusanyo ya maduhuli mwaka 1998 yalikuwa ni shilingi milioni 10.4 kwa mwezi wakati mwaka 2019 alipoondoka ameacha makusanyo ya maduhuli yakiwa ni wastani wa shilingi bilioni 1.7 kwa mwezi.

vii)  Kuhakikisha kuwa DUWASA inatoa huduma ya uhakika ya majisafi na uondoshaji wa majitaka kwa ujenzi wa Taasisi mbalimbali za elimu ya Juu hapa Dodoma ikiwa ni pamoja na ujenzi wa Makao Makuu baada ya Mhe. Rais wa Jamhuri ya Muungano wa Tanzania kutangaza Serikali kuhamia Dodoma.

viii) Akiwa ni mtaalam wa masuala ya kidiplomasia na uhusiano wa kimataifa, Hayati Mhe. Balozi Lusinde alihakikisha anatumia uzoefu wake mkubwa katika eneo hilo ili kujenga uhusiano mzuri baina ya DUWASA na Taasisi mbalimbali ndani ya Dodoma, nje ya Dodoma na hata nje ya Tanzania.
ix) Mwaka 2003 mwezi Julai, Hayati Mhe. Balozi Lusinde aliiongoza vyema DUWASA na kufanikiwa kupanda daraja kutoka daraja C hadi A bila kupitia daraja B kutokana na utendaji wa Mamlaka uilotukuka.

x) Kujenga jingo la ofisi ya DUWASA mwaka 2003 kwa gharama ya shilingi milioni 82 kwa mapato ya ndani.

xi) Kukabidhiwa mradi wa majitaka kutoka iliyokuwa Mamlaka ya ustawishaji Makao Makuu (CDA) tarehe 7/2/2002 ikiwa na wateja wapatao 1,800 tu na hadi mwaka 2019 ameacha wateja wa majitaka wakiwa 5,851.

xii) Katika uongozi wake, Hayati Mhe. Balozi Lusinde alihakikisha kuwa sehemu ya makusanyo ya DUWASA inatumika katika utekelezaji wa miradi midogo ya majisafi na majitaka na kufanikiwa kutandaza mitandao ya majisafi na majitaka kwenye maeneo mengi ya Jiji la Dodoma. Hadi anamaliza muda wake wa uenyekiti wa Bodi, DUWASA imekuwa ikitenga kiasi cha shilingi bilioni 2 katika bajeti yake kutokana na mapato ya ndani kila mwaka ili kutekeleza miradi ya majisafi na majitaka.

xiii) Katika uongozi wake, DUWASA imekuwa ikifanya vizuri kiutendaji miongoni mwa Mamlaka nyingine za Maji nchini.

xiv) Hayati Mhe. Balozi Lusinde amefanikiwa kuandaa viongozi miongoni mwa watumishi wa DUWASA kiasi cha kutoa baadhi ya Wakurugenzi wa Mamlaka za Maji kadhaa nchini na hata Naibu Katibu Mkuu wa Wizara ya Maji wa sasa.

Kwa hakika familia ya wanaDUWASA itaendelea kumkubuka na kumuenzi Hayati Mhe. Balozi Lusinde kama Kiongozi wa mfano, Baba, Babu, Mlezi, Mshauri, Mwalimu na kimbilio la uhakika la familia ya wanaDUWASA. Daima tutaenzi mema yote aliyotuachia.

Tunamuombea pumziko lililo jema katika makazi yake mapya na ya milele. Tunasema Bwana ametoa na Bwana ametwaa; Jina lake lihimidiwe milele, Amina.

Eng. David T. Pallangyo 

